


                     Ուղերձ
           /ուղղված՝  2019-2020 ուստարվա շրջանավարտներին/
           Սիրելի՛ շրջանավարտներ.

 սրտանց շնորհավորում եմ Ձեզ կյանքի նշանակալից իրադարձություններից մեկի՝ դպրոցական Վերջին դասի և Վերջի զանգի կապակցությամբ: Դուք հրաժեշտ եք տալիս հարազատ դարձած ձեր կրթօջախին, որտեղ ստացել եք գիտելիքներ, ձեռք բերել ընկերներ, ունեցել բազում ուրախ և հուզառատ պահեր: Դուք սրտի թրթիռով ու բարի երազներով եք լցված ավանդույթ դարձած  հիշարժան այսօրն ավելի հագեցած դարձնելու համար: Սակայն, ներկա համաշխարհային համաճարակով պայմանավորված՝ Ձեր նվիրական սպասումները սահմանափակվեցին էկրանից այն կողմ ստեղծած հիշողությունների տեսահոլովակով ու մտովի հորինած շքեղ միջոցառումներով:  Այդուհանդերձ, դուք կանգնած եք շատ պատասխանատու քայլ կատարելու, դպրոցական  երազանքներն իրականություն դարձնելու շեմին: Ձեր կյանքում սկսվում է մի շրջան, որտեղ դպրոցից ստացած կրթությունն ու դաստիարակությունը կարևոր նախապայման են լավ մարդ և հայրենիքի համար պիտանի քաղաքացի լինելու համար: Եղեք անկոտրում և ապագայի նկատմամբ հույսերով լեցուն, չէ՞ որ Դուք մեր անկախ պետության այն հերթական սերունդն եք, ում վերապահված է լինել երկրի կայացման ու զարգացման շարժիչ ուժը:   Շնորհավորում եմ Ձեզ՝ սիրելի՛ մանկավարժներ, անգնահատելի է Ձեր նվիրական  աշխատանքը սերունդներ կրթելու և դաստիարակելու գործում: Դուք եք մանուկներին դպրության ճանապարհ հարթող և ճախրանքի թևեր տվողները. եղեք  առողջ ու սիրված:
 Սիրելի՛ ծնողներ, շնորհավորանքներս նաև Ձեզ, թող  իրականություն դառնան երեխաների հետ կապված Ձեր բոլոր հույսերն ու երազանքները:  
 Սիրելի՛ շրջանավարտներ, մեկ անգամ ևս շնորհավորելով Վերջին զանգի առթիվ, ցանկանում եմ նորանոր ձեռքբերումներ կյանքում, թող հաջողությունները մշտապես ուղեկցեն Ձեզ: Բարի երթ բոլորիդ:
